
Efni: Tillaga til þingsályktunar um aðgerðaáætlun vegna offitu á Íslandi fyrir árin 2026–2030

Persónuvernd vísar til tillögu til þingsályktunar um aðgerðaáætlun vegna offitu á Íslandi fyrir árin 
2026–2030 (þskj. 131, 131. mál á 158. löggjafarþingi).

Tillagan felur í sér aðgerðir sem geta haft í för með sér umfangsmikla vinnslu persónuupplýsinga, 
meðal annars upplýsinga um heilsufar og upplýsinga um börn og ungmenni. Nefna má sérstaklega 
í því samhengi aðgerðir nr. 6–8, 10 og 11, sem meðal annars lúta að rafrænni skimun ungmenna, 
gagnaöflun um mataræði barna og unglinga, reglubundnum mælingum á líkamsþyngdarstuðli 
grunnskólabarna, alþjóðlegri vöktun og samræmdri rafrænni skráningu heilsufars- og 
meðferðarupplýsinga vegna offitu.

Persónuvernd telur því rétt að minna á að við framkvæmd áætlunarinnar þarf að gæta að 
meginreglum 8. gr. laga nr. 90/2018 um persónuvernd og vinnslu persónuupplýsinga, sbr. 5. gr. 
reglugerðar (ESB) 2016/679 (hér eftir reglugerðin). Þá þarf vinnsla persónuupplýsinga að byggjast 
á fullnægjandi vinnsluheimild samkvæmt 9. gr. laga nr. 90/2018, sbr. 6. gr. reglugerðarinnar. Þegar 
um er að ræða upplýsingar um heilsufar eða aðrar viðkvæmar persónuupplýsingar þarf jafnframt 
að vera fullnægt skilyrðum 11. gr. laga nr. 90/2018, sbr. 9. gr. reglugerðarinnar.

Við nánari útfærslu þeirra aðgerða sem fela í sér söfnun, skráningu eða miðlun persónuupplýsinga 
milli stofnana eða annarra aðila er jafnframt mikilvægt að skýrt liggi fyrir hver eða hverjir teljist 
ábyrgðaraðilar að þeirri vinnslu sem fram fer og, eftir atvikum, hvernig ábyrgð skiptist milli aðila. 
Einnig þarf að tryggja að vinnsla og miðlun persónuupplýsinga takmarkist við það sem nauðsynlegt 
er miðað við tilgang vinnslunnar, sbr. meðal annars meginregluna um lágmörkun gagna í 3. tölul. 
1. mgr. 8. gr. laga nr. 90/2018, sbr. c-lið 1. mgr. 5. gr. reglugerðarinnar.

Þá bendir Persónuvernd á að við nánari útfærslu aðgerða sem fela í sér vinnslu persónuupplýsinga 
þarf að meta hvort eðli, umfang, samhengi og tilgangur vinnslunnar sé með þeim hætti að skylt sé 
að framkvæma mat á áhrifum á persónuvernd áður en vinnsla hefst, sbr. 29. gr. laga nr. 90/2018, 
sbr. 35. gr. reglugerðarinnar og auglýsingu nr. 828/2019 um skrá yfir vinnsluaðgerðir sem krefjast 
ávallt mats á áhrifum á persónuvernd. Við það mat ber meðal annars að líta til þess að fyrirhuguð 
vinnsla getur tekið til viðkvæmra persónuupplýsinga og upplýsinga um börn.

Með vísan til framangreinds leggur Persónuvernd áherslu á að við framkvæmd 
aðgerðaáætlunarinnar verði frá upphafi tekið mið af kröfum persónuverndarlöggjafarinnar, einkum 
að því er varðar skýrar vinnsluheimildir, afmörkun ábyrgðar og meginreglur um vinnslu 
persónuupplýsinga, og að fram fari mat á áhrifum á persónuvernd þegar skilyrði þess eru uppfyllt.

Persónuvernd · Laugavegi 166 · 105 Reykjavík · IS (+354) 510 9600 · postur@personuvernd.is

mailto:postur@personuvernd.is


Að öðru leyti gerir Persónuvernd ekki athugasemdir við tillöguna.

F.h. Persónuverndar,

Eleonora Bergþórsdóttir Konráð Jónsson

